PEDR A RHODA  
-
gan Catrin Roberts
(Sgets i blant cynradd)

Cefndir Beiblaidd:
Actau 12:1-18

Cymeriadau:
4 o blant oedran cynradd

Adnoddau:
 
Mwgwd.

(y plant i’r llwyfan/sêt fawr)

Plentyn 1: 
Beth am chwarae gêm?

Plentyn 2:
Iawn.  Pa gêm?

Plentyn 3:
Beth am chwarae Anifeiliaid y Fferm?

Plentyn 4:
Dydw i ddim yn gwybod sut i chwarae Anifeiliaid y Fferm.

Plentyn 2:
Wyt, siwr iawn!   Mae rhywun yn gwisgo mwgwd. Fo neu hi ydy’r Ffermwr. Mae pawb yn gwneud sŵn anifail yn ei dro, a rhaid i’r Ffermwr ddyfalu pwy ydy’r gwahanol anifeiliaid.  Hawdd!

Plentyn 1:
Iawn!  Os ydy’r gêm yn hawdd, cei di fod yn Ffermwr i ddechrau. Dyma’r mwgwd! 


(Plentyn 2 yn gwisgo’r mwgwd)

Plentyn 2:
Iawn. Barod!  Dw i am i’r anifail cyntaf ddweud Helo!

Plentyn 3:
Mww! (neu unrhyw sain anifail arall)


(Plentyn 2 yn enwi’r plentyn anghywir)

Plentyn 1:
Na, rwyt ti’n anghywir!  Dwyt ti ddim mor glyfar wedi’r cyfan!

Plentyn 4:
Wyddoch chi beth?  Mae’r gêm yma yn gwneud i mi feddwl am stori Pedr a Rhoda yn yr Actau.

Plentyn 3:
Pa stori?

Plentyn 4:
Roedd Pedr wedi cael ei roi yn y carchar. Anfonodd Duw angel i’w ollwng yn rhydd.  Roedd Pedr yn cysgu’n drwm a dyma’r angel yn ei bwnio yn ei ochr i’w ddeffro!


(pawb yn chwerthin)

Plentyn 1:
Embaras braidd!  Duw yn trefnu i ti ddianc, a tithau’n cysgu fel mochyn!

Plentyn 4:
Aeth pethau o ddrwg i waeth. Ar ôl arwain Pedr allan o’r carchar, dyma’r angel yn diflannu!

Plentyn 2:
Beth wnaeth Pedr?

Plentyn 4:
Mynd i dŷ Mair, mam Ioan Marc. Roedd ffrindiau Pedr yn y tŷ  yn gweddïo drosto. Dyma fo’n cnocio ar y drws a dyma’r forwyn Rhoda yn dod i lawr y grisiau i weld pwy oedd yno.  Fe wnaeth hi adnabod llais Pedr – yn wahanol i ti (troi i edrych ar blentyn 2), ond yn lle agor y dros, dyma hi’n rhedeg i fyny’r grisiau i ddweud wrth bawb fod Pedr yno.

Plentyn 1:
Oedden nhw’n ei chredu hi?

Plentyn 4: 
Na, dim i ddechrau. Roedden nhw’n meddwl ei bod hi wedi drysu! Fe fuon nhw’n dadlau am amser.

Plentyn 2:
Beth am Pedr?

Plentyn 4:
Roedd Pedr druan yn sefyll y tu allan i’r drws yn methu deall pam fod neb yn agor y drws. Ond yn y diwedd, daeth pawb i lawr grisiau a’i groesawu i’r tŷ.  Dechreuodd pawb siarad ar draws ei gilydd, a dwedodd Pedr wrth bawb am fod yn ddistaw er mwyn egluro beth oedd wedi digwydd.

Plentyn 3:
Felly, byddai Rhoda yn un dda am chwarae Anifeiliaid y Fferm.

Plentyn 4:
Byddai. Roedd hi’n un da am adnabod lleisiau.


Reit, pwy ydy’r Ffermwr nesaf? 

(codi’r mwgwd. Exit pawb)

